
Kijken met vreemde ogen


Si quis, iudices, forte nunc adsit ignarus legum iudiciorum consuetudinis nostrae, miretur profecto quae sit tanta atrocitas huiusce causae, quod diebus festis ludisque publicis, omnibus forensibus negotiis intermissis, unum hoc iudicium exerceatur, nec dubitet quin tanti facinoris reus 

arguatur ut eo neglecto civitas stare non possit. Idem cum audiat esse legem quae de seditiosis consceleratisque civibus qui armati senatum obsederint, magistratibus vim attulerint, rem publicam oppugnarint cotidie quaeri iubeat, legem non improbet, crimen quod versetur in iudicio requirat; cum audiat nullum facinus, nullam audaciam, nullam vim in 

iudicium vocari, sed adulescentem illustri ingenio, industria, gratia accusari ab eius filio, quem ipse in iudicium et vocet et vocarit, oppugnari autem opibus meretriciis, Atratini ipsius pietatem non reprehendat, libidinem muliebrem comprimendam putet, vos laboriosos existimet quibus otiosis ne in communi quidem otio liceat esse.

 
De aanklager vrijgepleit

Etenim si attendere diligenter atque existimare vere de omni hac causa volueritis, sic constituetis, iudices, nec descensurum quemquam ad hanc 
accusationem fuisse cui utrum vellet, liceret nec, cum descendisset, quic-quam habiturum spei fuisse, nisi alicuius intolerabili libidine et nimis acerbo


odio niteretur. Sed ego Atratino, humanissimo atque optimo adulescenti, 

meo necessario, ignosco, qui habet excusationem vel pietatis vel necessi-tatis vel aetatis. Si voluit accusare, pietati tribuo, si iussus est, necessitati, si speravit aliquid, pueritiae. Ceteris non modo nihil ignoscendum, sed etiam acriter est resistendum.

 
Verdachte contacten?


Nam quod Catilinae familiaritas obiecta Caelio est, longe ab ista suspicione abhorrere debet. Hoc enim adulescente scitis consulatum mecum petisse Catilinam. Ad quem si accessit aut si a me discessit umquam – quamquam multi boni adulescentes illi homini nequam atque improbo studuerunt – tum 

existimetur Caelius Catilinae nimium familiaris fuisse. At enim postea scimus et vidimus esse hunc in illius etiam amicis. Quis negat? Sed ego illud tempus aetatis quod ipsum sua sponte infirmum, aliorum autem libidine infestum est, id hoc loco defendo. Fuit adsiduus mecum praetore me; non noverat Catilinam; Africam tum praetor ille obtinebat. Secutus est tum 

annus, causam de pecuniis repetundis Catilina dixit. Mecum erat hic; illi ne advocatus quidem venit umquam. Deinceps fuit annus quo ego consulatum petivi; petebat Catilina mecum. Numquam ad illum accessit, a me num-quam recessit.

 
Tot igitur annos versatus in foro sine suspicione, sine infamia, studuit

Catilinae iterum petenti. Quem ergo ad finem putas custodiendam illam aetatem fuisse? Nobis quidem olim annus erat unus ad cohibendum 
bracchium toga constitutus, et ut exercitatione ludoque campestri tunicati 
uteremur, eademque erat, si statim merere stipendia coeperamus, 
castrensis ratio ac militaris. Qua in aetate nisi qui se ipse sua gravitate et 

castimonia et cum disciplina domestica, tum etiam naturali quodam bono defenderet, quoquo modo a suis custoditus esset, tamen infamiam veram effugere non poterat. Sed qui prima illa initia aetatis integra atque inviolata praestitisset, de eius fama ac pudicitia, cum is iam sese corroboravisset ac vir inter viros esset, nemo loquebatur.


De kleurrijke Catilina

At studuit Catilinae, cum iam aliquot annos esset in foro, Caelius. Et multi hoc idem ex omni ordine atque ex omni aetate fecerunt. Habuit enim ille, sicuti meminisse vos arbitror, permulta maximarum non expressa signa 


sed adumbrata virtutum. Utebatur hominibus improbis multis; et quidem optimis se viris deditum esse simulabat. Erant apud illum illecebrae libidi--

num multae; erant etiam industriae quidam stimuli ac laboris. Flagrabant vitia libidinis apud illum; vigebant etiam studia rei militaris. Neque ego umquam fuisse tale monstrum in terris ullum puto, tam ex contrariis diversisque atque inter se pugnantibus naturae studiis cupiditatibusque conflatum.

Quis clarioribus viris quodam tempore iucundior, quis turpioribus coniunctior? quis civis meliorum partium aliquando, quis taetrior hostis 
huic civitati? quis in voluptatibus inquinatior, quis in laboribus patientior? quis in rapacitate avarior, quis in largitione effusior? Illa vero, iudices, in 
illo homine admirabilia fuerunt, comprehendere multos amicitia, tueri 

obsequio, cum omnibus communicare quod habebat, servire temporibus suorum omnium pecunia, gratia, labore corporis, scelere etiam, si opus esset, et audacia, versare suam naturam et regere ad tempus atque huc et illuc torquere ac flectere, cum tristibus severe, cum remissis iucunde, cum senibus graviter, cum iuventute comiter, cum facinerosis audaciter, cum 

libidinosis luxuriose vivere.

 
Catilina en Cicero


Hac ille tam varia multiplicique natura cum omnes omnibus ex terris homines improbos audacesque collegerat, tum etiam multos fortes viros et bonos specie quadam virtutis assimulatae tenebat. Neque umquam ex illo delendi huius imperii tam consceleratus impetus exstitisset, nisi tot vitiorum 

tanta immanitas quibusdam facilitatis et patientiae radicibus niteretur. Qua re ista condicio, iudices, respuatur, nec Catilinae familiaritatis crimen haereat. Est enim commune cum multis et cum quibusdam bonis. Me ipsum, me, inquam, quondam paene ille decepit, cum et civis mihi bonus 
et optimi cuiusque cupidus et firmus amicus ac fidelis videretur; cuius ego 

facinora oculis prius quam opinione, manibus ante quam suspicione depre-hendi. Cuius in magnis catervis amicorum si fuit etiam Caelius, magis est 
ut ipse moleste ferat errasse se, sicuti non numquam in eodem homine me quoque erroris mei paenitet, quam ut istius amicitiae crimen reformidet.

 
Tegenstander van complotten


Itaque a maledictis impudicitiae ad coniurationis invidiam oratio est vestra 

delapsa. Posuistis enim, atque id tamen titubanter et strictim, coniurationis hunc propter amicitiam Catilinae participem fuisse; in quo non modo crimen non haerebat sed vix diserti adulescentis cohaerebat oratio. Qui 
enim 
tantus furor in Caelio, quod tantum aut in moribus naturaque vulnus aut in re atque fortuna? ubi denique est in ista suspicione Caeli nomen 

auditum? Nimium multa de re minime dubia loquor; hoc tamen dico. Non modo si socius coniurationis, sed nisi inimicissimus istius sceleris fuisset, numquam coniurationis accusatione adulescentiam suam potissimum commendare voluisset.


Twee punten van aanklacht


Sunt autem duo crimina, auri et veneni; in quibus una atque eadem 

persona versatur. Aurum sumptum a Clodia, venenum quaesitum quod Clodiae daretur, ut dicitur. Omnia sunt alia non crimina sed maledicta, iurgi petulantis magis quam publicae quaestionis. ‘Adulter, impudicus, sequester’ convicium est, non accusatio. Nullum est enim fundamentum horum crimi-num, nullae sedes; voces sunt contumeliosae temere ab irato accusatore 

75
nullo auctore emissae.

 
Horum duorum criminum video auctorem, video fontem, video certum nomen et caput. Auro opus fuit; sumpsit a Clodia, sumpsit sine teste, habuit quamdiu voluit. Maximum video signum cuiusdam egregiae familiaritatis. Necare eandem voluit; quaesivit venenum, sollicitavit servos, 

potionem paravit, locum constituit, clam attulit. Magnum rursus odium video cum crudelissimo discidio exstitisse. Res est omnis in hac causa nobis, iudices, cum Clodia, muliere non solum nobili verum etiam nota; 
de qua ego nihil dicam nisi depellendi criminis causa.

 
Sed intellegis pro tua praestanti prudentia, Cn. Domiti, cum hac sola rem 

esse nobis. Quae si se aurum Caelio commodasse non dicit, si venenum 
ab hoc sibi paratum esse non arguit, petulanter facimus, si matrem familias secus quam matronarum sanctitas postulat nominamus. Sin ista muliere remota nec crimen ullum nec opes ad oppugnandum M. Caelium illis relinquuntur, quid est aliud quod nos patroni facere debeamus, nisi ut eos 

  90
qui insectantur repellamus? Quod quidem facerem vehementius, nisi inter-cederent mihi inimicitiae cum istius mulieris viro – fratrem volui dicere; semper hic erro. Nunc agam modice nec longius progrediar quam me mea fides et causa ipsa coget: nec enim muliebres umquam inimicitias mihi gerendas putavi, praesertim cum ea quam omnes semper amicam omnium 

potius quam cuiusquam inimicam putaverunt.

 
Een beroemde voorvader spreekt


Sed tamen ex ipsa quaeram prius utrum me secum severe et graviter et prisce agere malit, an remisse et leniter et urbane. Si illo austero more 
ac modo, aliquis mihi ab inferis excitandus est ex barbatis illis, non hac barbula qua ista delectatur sed illa horrida quam in statuis antiquis atque 

imaginibus videmus, qui obiurget mulierem et qui pro me loquatur, ne mihi ista forte suscenseat. Exsistat igitur ex hac ipsa familia aliquis ac potissi-mum Caecus ille; minimum enim dolorem capiet qui istam non videbit. Qui profecto, si exstiterit, sic aget ac sic loquetur: ‘Mulier, quid tibi cum Caelio, quid cum homine adulescentulo, quid cum alieno? Cur aut tam familiaris

fuisti ut aurum commodares, aut tam inimica ut venenum timeres?

 
Non patrem tuum videras, non patruum, non avum, non proavum, non abavum, non atavum audieras consules fuisse; non denique modo te 
Q. Metelli matrimonium tenuisse sciebas, clarissimi ac fortissimi viri patriaeque amantissimi, qui simul ac pedem limine extulerat, omnes prope 

cives virtute, gloria, dignitate superabat? Cum ex amplissimo genere in familiam clarissimam nupsisses, cur tibi Caelius tam coniunctus fuit? cognatus, affinis, viri tui familiaris? Nihil eorum. Quid igitur fuit nisi quaedam temeritas ac libido?


Het gedrag van Caelius


Sed quid ego, iudices, ita gravem personam induxi ut verear ne se idem 

Appius repente convertat et Caelium incipiat accusare illa sua gravitate censoria? Sed videro hoc posterius atque ita, iudices, ut vel severissimis disceptatoribus M. Caeli vitam me probaturum esse confidam. Tu vero, mulier, – iam enim ipse tecum nulla persona introducta loquor – si ea 
quae facis, quae dicis, quae insimulas, quae moliris, quae arguis, probare 

cogitas, rationem tantae familiaritatis, tantae consuetudinis, tantae coniunctionis reddas atque exponas necesse est. Accusatores quidem libidines, amores, adulteria, Baias, actas, convivia, comissationes, cantus, symphonias, navigia iactant, idemque significant nihil se te invita dicere. Quae tu quoniam mente nescio qua effrenata atque praecipiti in forum 

140
deferri iudiciumque voluisti, aut diluas oportet ac falsa esse doceas aut nihil neque crimini tuo neque testimonio credendum esse fateare.

 
Clodia’s broer spreekt


Sin autem urbanius me agere mavis, sic agam tecum. Removebo illum senem durum ac paene agrestem; ex his igitur sumam aliquem ac potissimum minimum fratrem qui est in isto genere urbanissimus; qui te 

amat plurimum, qui propter nescio quam, credo, timiditatem et nocturnos quosdam inanes metus tecum semper pusio cum maiore sorore cubitabat. Eum putato tecum loqui: ‘Quid tumultuaris, soror? quid insanis?


     Quid clamorem exorsa verbis parvam rem magnam facis?


Vicinum adulescentulum aspexisti; candor huius te et proceritas vultus 

oculique pepulerunt; saepius videre voluisti; fuisti non numquam in isdem hortis; vis nobilis mulier illum filium familias patre parco ac tenaci habere tuis copiis devinctum. Non potes: calcitrat, respuit, repellit, non putat tua dona esse tanti. Confer te alio! Habes hortos ad Tiberim ac diligenter eo loco paratos quo omnis iuventus natandi causa venit; hinc licet condiciones 

cotidie legas; cur huic qui te spernit molesta es?’

 
Twee vaders


Redeo nunc ad te, Caeli, vicissim ac mihi auctoritatem patriam severitatem-que suscipio. Sed dubito quem patrem potissimum sumam, Caecilianumne aliquem vehementem atque durum:

     
     ‘Nunc enim demum mi animus ardet, nunc meum cor cumulatur ira’ 

aut illum: 


     ‘O infelix, o sceleste!’


Ferrei sunt isti patres: 


     ‘Egone quid dicam, quid velim? quae tu omnia

     
     Tuis foedis factis facis ut nequiquam velim,’

vix ferendi. Diceret talis pater: ‘Cur te in istam vicinitatem meretriciam contulisti? cur illecebris cognitis non refugisti?’


     ‘Cur alienam ullam mulierem nosti? Dide ac dissice;


     Per me tibi licet. Si egebis, tibi dolebit, non mihi.


     Mihi sat est qui aetatis quod relicuom est oblectem meae.’

Huic tristi ac derecto seni responderet Caelius se nulla cupiditate inductum de via decessisse. Quid signi? Nulli sumptus, nulla iactura, nulla versura. 
At fuit fama. Quotus quisque istam effugere potest, praesertim in tam maledica civitate? Vicinum eius mulieris miraris male audisse cuius frater germanus sermones iniquorum effugere non potuit? Leni vero et clementi 

patre cuius modi ille est:


     Fores effregit, restituentur; discidit


     Vestem, resarcietur,


Caeli causa est expeditissima. Quid enim esset in quo se non facile defenderet? Nihil iam in istam mulierem dico; sed, si esset aliqua dissimilis 

istius quae se omnibus pervulgaret, quae haberet palam decretum semper aliquem, cuius in hortos, domum, Baias iure suo libidines omnium commearent, quae etiam aleret adulescentes et parsimoniam patrum suis sumptibus sustineret; si vidua libere, proterva petulanter, dives effuse, libidinosa meretricio more viveret, adulterum ego putarem si quis hanc 

paulo liberius salutasset? 

 
Dicet aliquis: ‘Haec est igitur tua disciplina? sic tu instituis adulescentes? 
ob hanc causam tibi hunc puerum parens commendavit et tradidit, ut in amore atque in voluptatibus adulescentiam suam collocaret, et ut hanc tu vitam atque haec studia defenderes?’

 
Vroeger

Ac multi quidem et nostra et patrum maiorumque memoria, iudices, summi homines et clarissimi cives fuerunt quorum, cum adulescentiae cupiditates defervissent, eximiae virtutes firmata iam aetate exstiterunt. Ex quibus 

neminem mihi libet nominare; vosmet vobiscum recordamini. Nolo enim cuiusquam fortis atque illustris viri ne minimum quidem erratum cum maxima laude coniungere. Quod si facere vellem, multi a me summi atque ornatissimi viri praedicarentur quorum partim nimia libertas in adules-centia, partim profusa luxuries, magnitudo aeris alieni, sumptus, libidines 

nominarentur, quae multis postea virtutibus obtecta adulescentiae qui vellet excusatione defenderet.

 
Een opdringerige hoer


Verum si quis est qui etiam meretriciis amoribus interdictum iuventuti 

putet, est ille quidem valde severus – negare non possum – sed abhorret non modo ab huius saeculi licentia verum etiam a maiorum consuetudine atque concessis. Quando enim hoc non factitatum est, quando reprehen-sum, quando non permissum, quando denique fuit ut quod licet non liceret? Hic ego ipsam rem definiam, mulierem nullam nominabo; tantum in medio 

relinquam.

 
Si quae non nupta mulier domum suam patefecerit omnium cupiditati palamque sese in meretricia vita collocarit, virorum alienissimorum 
conviviis uti instituerit, si hoc in urbe, si in hortis, si in Baiarum illa celebritate faciat, si denique ita sese gerat non incessu solum sed ornatu 

atque comitatu, non flagrantia oculorum, non libertate sermonum, sed etiam complexu, osculatione, actis, navigatione, conviviis, ut non solum meretrix, sed etiam proterva meretrix procaxque videatur: cum hac si qui adulescens forte fuerit, utrum hic tibi, L. Herenni, adulter an amator, expugnare pudicitiam an explere libidinem voluisse videatur?

 
Caelius valt niets te verwijten

Obliviscor iam iniurias tuas, Clodia, depono memoriam doloris mei; quae abs te crudeliter in meos me absente facta sunt neglego; ne sint haec in te dicta, quae dixi. Sed ex te ipsa requiro, quoniam et crimen accusatores abs te et testem eius criminis te ipsam dicunt se habere: si quae mulier sit eius modi qualem ego paulo ante descripsi, tui dissimilis, vita institutoque 

meretricio, cum hac aliquid adulescentem hominem habuisse rationis num tibi perturpe aut perflagitiosum esse videatur? Ea si tu non es, sicut ego malo, quid est quod obiciant Caelio? Sin eam te volunt esse, quid est, cur nos crimen hoc si tu contemnis, pertimescamus? Qua re nobis da viam rationemque defensionis. Aut enim pudor tuus defendet nihil a M. Caelio 

petulantius esse factum, aut impudentia et huic et ceteris magnam ad se defendendum facultatem dabit.

 
Goud en gif


Sed quoniam emersisse iam e vadis et scopulos praetervecta videtur esse oratio mea, perfacilis mihi reliquus cursus ostenditur. Duo sunt enim crimina una in muliere summorum facinorum, auri quod sumptum a Clodia 

dicitur, et veneni quod eiusdem Clodiae necandae causa parasse Caelium criminantur. Aurum sumpsit, ut dicitis, quod L. Luccei servis daret, per quos Alexandrinus Dio qui tum apud Lucceium habitabat necaretur. Magnum crimen vel in legatis insidiandis vel in servis ad hospitem domini necandum sollicitandis, plenum sceleris consilium, plenum audaciae!


Een onwaarschijnlijk verhaal


Cui denique commisit, quo adiutore usus est, quo socio, quo conscio, cui tantum facinus, cui se, cui salutem suam credidit? Servisne mulieris? Sic enim est obiectum. Et erat tam demens is cui vos ingenium certe tribuitis, 

etiam si cetera inimica oratione detrahitis, ut omnes suas fortunas alienis servis committeret? At quibus servis? – refert enim magno opere id ipsum 
– eisne quos intellegebat non communi condicione servitutis uti sed 
licentius liberius familiariusque cum domina vivere? Quis enim hoc non videt, iudices, aut quis ignorat, in eius modi domo in qua mater familias 

meretricio more vivat, in qua nihil geratur quod foras proferendum sit, in qua inusitatae libidines, luxuries, omnia denique inaudita vitia ac flagitia versentur, hic servos non esse servos, quibus omnia committantur, per quos gerantur, qui versentur isdem in voluptatibus, quibus occulta credantur, ad quos aliquantum etiam ex cotidianis sumptibus ac luxurie 

redundet? Id igitur Caelius non videbat?

 
Si enim tam familiaris erat mulieris, quam vos vultis, istos quoque servos familiares dominae esse sciebat. Sin ei tanta consuetudo quanta a vobis inducitur non erat, quae cum servis eius potuit familiaritas esse tanta? Ipsius autem veneni quae ratio fingitur? ubi quaesitum est, quem ad 

modum paratum, quo pacto, cui, quo in loco traditum? Habuisse aiunt domi vimque eius esse expertum in servo quodam ad eam rem ipsam parato; cuius perceleri interitu esse ab hoc comprobatum venenum.


Het badhuis van Senia

Sed tamen venenum unde fuerit, quem ad modum paratum sit non dicitur. Datum esse aiunt huic P. Licinio, pudenti adulescenti et bono, Caeli familiari; constitutum esse cum servis ut venirent ad balneas Senias; 

eodem Licinium esse venturum atque eis veneni pyxidem traditurum. Hic primum illud requiro, quid attinuerit ferri in eum locum constitutum, cur illi servi non ad Caelium domum venerint. Si manebat tanta illa consuetudo Caeli, tanta familiaritas cum Clodia, quid suspicionis esset si apud Caelium mulieris servus visus esset? Sin autem iam suberat simultas, exstincta erat 

consuetudo, discidium exstiterat, hinc illae lacrimae nimirum et haec causa est omnium horum scelerum atque criminum.

 
‘Immo,’ inquit, ‘cum servi ad dominam rem totam et maleficium Caeli detulissent, mulier ingeniosa praecepit his ut omnia Caelio pollicerentur; 
sed ut venenum, cum a Licinio traderetur, manifesto comprehendi posset, 

constitui locum iussit balneas Senias, ut eo mitteret amicos qui delitis-cerent, deinde repente, cum venisset Licinius venenumque traderet, prosilirent hominemque comprenderent.’ Quae quidem omnia, iudices, perfacilem rationem habent reprendendi. Cur enim potissimum balneas publicas constituerat? in quibus non invenio quae latebra togatis hominibus 

esse posset. Nam si essent in vestibulo balnearum, non laterent; sin se in intimum conicere vellent, nec satis commode calceati et vestiti id facere possent et fortasse non reciperentur, nisi forte mulier potens quadrantaria illa permutatione familiaris facta erat balneatori.

 
De getuigen


Atque equidem vehementer exspectabam quinam isti viri boni testes huius 

manifesto deprehensi veneni dicerentur; nulli enim sunt adhuc nominati. Sed non dubito quin sint pergraves, qui primum sint talis feminae famili-ares, deinde eam provinciam susceperint ut in balneas contruderentur, quod illa nisi a viris honestissimis ac plenissimis dignitatis, quam velit sit potens, numquam impetravisset. Sed quid ego de dignitate istorum testium 

loquor? Virtutem eorum diligentiamque cognoscite. ‘In balneis delituerunt.’ Testes egregios! ‘Dein temere prosiluerunt.’ Homines temperantes! Sic enim fingitis, cum Licinius venisset, pyxidem teneret in manu, conaretur tradere, nondum tradidisset, tum repente evolasse istos praeclaros testes sine nomine; Licinium autem, cum iam manum ad tradendam pyxidem 

porrexisset, retraxisse atque ex illo repentino hominum impetu se in fugam coniecisse. O magnam vim veritatis, quae contra hominum ingenia, callidi-tatem, sollertiam contraque fictas omnium insidias facile se per se ipsa defendat!

 
Op heterdaad betrapt


Velut haec tota fabella veteris et plurimarum fabularum poetriae quam est 

sine argumento, quam nullum invenire exitum potest! Quid enim? Isti tot viri – nam necesse est fuisse non paucos ut et comprehendi Licinius facile posset et res multorum oculis esset testatior – cur Licinium de manibus amiserunt? Qui minus enim Licinius comprehendi potuit cum se retraxit ne pyxidem traderet, quam si tradidisset? Erant enim illi positi ut comprehen--

derent Licinium, ut manifesto Licinius teneretur aut cum retineret venenum aut cum tradidisset. Hoc fuit totum consilium mulieris, haec istorum provincia qui rogati sunt; quos quidem tu quam ob rem temere prosiluisse dicas atque ante tempus non reperio. Fuerant ad hoc rogati, fuerant ad hanc rem collocati, ut venenum, ut insidiae, facinus denique ipsum ut 

manifesto comprehenderetur.

 
Een klucht


Potueruntne magis tempore prosilire quam cum Licinius venisset, cum in manu teneret veneni pyxidem? Quae cum iam erat tradita servis, si evasissent subito ex balneis mulieris amici Liciniumque comprehendissent, imploraret hominum fidem atque a se illam pyxidem traditam pernegaret. 

Quem quo modo illi reprehenderent? vidisse se dicerent? Primum ad se vocarent maximi facinoris crimen; deinde id se vidisse dicerent quod, 
quo loco collocati fuerant, non potuissent videre. Tempore igitur ipso se ostenderunt, cum Licinius venisset, pyxidem expediret, manum porrigeret, venenum traderet. Mimi ergo est iam exitus, non fabulae; in quo cum 

clausula non invenitur, fugit aliquis e manibus, dein scabilla concrepant, aulaeum tollitur.

 
Geen enkel bewijs


Quaero enim cur Licinium titubantem, haesitantem, cedentem, fugere conantem mulieraria manus ista de manibus amiserit, cur non compren-derint, cur non ipsius confessione, multorum oculis, facinoris denique voce 

tanti sceleris crimen expresserint. An timebant ne tot unum, valentes imbecillum, alacres perterritum superare non possent?


Nullum argumentum in re, nulla suspicio in causa, nullus exitus criminis reperietur. 

Hic etiam miramur, si illam commenticiam pyxidem obscenissima sit fabula consecuta? Nihil est quod in eius modi mulierem non cadere videatur. Audita et percelebrata sermonibus res est. Percipitis animis, iudices, iam dudum quid velim vel potius quid nolim dicere. Quod etiam si est factum, certe a Caelio non est factum – quid enim attinebat? – est enim ab aliquo 

adulescente fortasse non tam insulso quam inverecundo. Sin autem est fictum, non illud quidem modestum sed tamen est non infacetum mendacium; quod profecto numquam hominum sermo atque opinio comprobasset, nisi omnia quae cum turpitudine aliqua dicerentur in istam quadrare apte viderentur.

 
De wet tegen geweldpleging

615
Dicta est a me causa, iudices, et perorata. Iam intellegitis quantum iudicium sustineatis, quanta res sit commissa vobis. De vi quaeritis. Quae lex ad imperium, ad maiestatem, ad statum patriae, ad salutem omnium pertinet, quam legem Q. Catulus armata dissensione civium rei publicae paene extremis temporibus tulit, quaeque lex sedata illa flamma consulatus 

mei fumantes reliquias coniurationis exstinxit, hac nunc lege Caeli adules-centia non ad rei publicae poenas sed ad mulieris libidines et delicias deposcitur.


Caelius: een rechtschapen burger


Conservate igitur rei publicae, iudices, civem bonarum artium, bonarum 

partium, bonorum virorum. Promitto hoc vobis et rei publicae spondeo, 
si modo nos ipsi rei publicae satis fecimus, numquam hunc a nostris rationibus seiunctum fore. Quod cum fretus nostra familiaritate promitto, tum quod durissimis se ipse legibus iam obligavit.

 
Caelius en Sextus Cloelius


Non enim potest qui hominem consularem, cum ab eo rem publicam 

violatam esse diceret, in iudicium vocarit ipse esse in re publica civis turbulentus; non potest qui ambitu ne absolutum quidem patiatur esse absolutum ipse impune umquam esse largitor. Habet a M. Caelio res publica, iudices, duas accusationes vel obsides periculi vel pignora volun-tatis. Qua re oro obtestorque vos, iudices, ut qua in civitate paucis his 

diebus Sex. Cloelius absolutus est, quem vos per biennium aut ministrum seditionis aut ducem vidistis, hominem sine re, sine fide, sine spe, sine sede, sine fortunis, ore, lingua, manu, vita omni inquinatum, qui aedes sacras, qui censum populi Romani, qui memoriam publicam suis manibus incendit, qui Catuli monumentum afflixit, meam domum diruit, mei fratris 

incendit, qui in Palatio atque in urbis oculis servitia ad caedem et ad inflammandam urbem incitavit: in ea civitate ne patiamini illum absolutum muliebri gratia, M. Caelium libidini muliebri condonatum, ne eadem mulier cum suo coniuge et fratre et turpissimum latronem eripuisse et honestis-simum adulescentem oppressisse videatur.


Blijven zoenen!   Carmen 5

Vivamus, mea Lesbia, atque amemus


rumoresque senum severiorum

  3
omnes unius aestimemus assis!


soles occidere et redire possunt:


nobis, cum semel occidit brevis lux,

  6
nox est perpetua una dormienda.


da mi basia mille, deinde centum,


dein mille altera, dein secunda centum,

  9
deinde usque altera mille, deinde centum.


dein, cum milia multa fecerimus,


conturbabimus illa, ne sciamus

12
aut ne quis malus invidere possit,


cum tantum sciat esse basiorum.
Verraderlijke vriendschap   Carmen 77

Rufe, mihi frustra ac nequiquam credite amice



– frustra? immo magno cum pretio atque malo –,

3
sicine subrepsti mi atque intestina perurens



ei misero eripuisti omnia nostra bona?


eripuisti, eheu nostrae crudele venenum

6

vitae, eheu nostrae pestis amicitiae!


Voorgoed voorbij   Carmen 8

Miser Catulle, desinas ineptire


et quod vides perisse, perditum ducas.

  3
fulsere quondam candidi tibi soles,


cum ventitabas quo puella ducebat


amata nobis, quantum amabitur nulla;

  6
ibi illa multa cum iocosa fiebant,


quae tu volebas nec puella nolebat,


fulsere vere candidi tibi soles.

  9
nunc iam illa non vult: tu quoque, inpotens, noli,


nec quae fugit sectare, nec miser vive,


sed obstinata mente perfer, obdura.

12
vale, puella! iam Catullus obdurat,


nec te requiret nec rogabit invitam:


at tu dolebis, cum rogaberis nulla.

15
scelesta, vae te! quae tibi manet vita!


quis nunc te adibit? cui videberis bella?


quem nunc amabis? cuius esse diceris?

18
quem basiabis? cui labella mordebis?


at tu, Catulle, destinatus obdura.

Leugens   Carmen 72

Dicebas quondam solum te nosse Catullum,



Lesbia, nec prae me velle tenere Iovem.

3
dilexi tum te non tantum, ut vulgus amicam,



sed pater ut gnatos diligit et generos.


nunc te cognovi: quare etsi impensius uror,

6

multo mi tamen es vilior et levior.


qui potis est? inquis. quod amantem iniuria talis



cogit amare magis, sed bene velle minus.


Stoephoer   Carmen 58


Caeli, Lesbia nostra, Lesbia illa,


illa Lesbia, quam Catullus unam

3
plus quam se atque suos amavit omnes,


nunc in quadriviis et angiportis


glubit magnanimi Remi nepotes.


Voor Cicero   Carmen 49

Disertissime Romuli nepotum, 


quot sunt quotque fuere, Marce Tulli, 

3
quotque post aliis erunt in annis, 


gratias tibi maximas Catullus 


agit, pessimus omnium poeta, 

6
tanto pessimus omnium poeta, 


quanto tu optimus omnium patronus.
